
bouxhien Lauimiz

faenzcieng ndei 3

Dahcej Vaiqdi Buet

Youq raeblaeng mbawsiengq, de yawjraen fuk
deihdoz yungh fwngz ved he. Caenhmiz boh’ au rox
Sinj Nwngznwngz ndoj youq gwnz goenggbya neix,
mbaw deihdoz neix mbouj dwg boh” au ved youh dwg
bouxlawz ved dem?

Veiz  Yindonz cug ndei Bouxbiz caeuq
Roethaeu boh” au cingj daeuj gaj Sinj Nwngznwngz
haenx, yienzhaeuh byaij okbae.

Rog dou laepcupcup, yawj mbouj raen saek
yiengh. Veiz Yindonz yaem din yaem fwngz, yawj
coh seiqghenz, cungj mbouj raen saek giz rongh
daeng. De nyaenj rongh aendienhdoengz, doq ciug
doq daj sing daemq daengz sing sang hemq: “Suh
Niuz, Suh Niuz! Cejsinj, Cejsinj!”

Youq baih diengzhaex henz rongzgaeq, de
dingqnyi gij singyaem Sinj Nwngznwngz daj ndaw
diengzhaex cienz okdaeuj: “Daegdonz, dwg mwngz
lwi?”

“Dwg gou. Cejsinj, mwngz cuengqsim okdaeuj
ba.”

Sinj Nwngznwngz lausumsum daj ndaw diengz—
haex okdaeuj, coemj coh Veiz Yindonz, got dawz de.
Veiz Yindonz gagnyinh ngaiz got dwk maenhsaed
raixcaix, boux mehmbwk got de haenx lij
saenzdedded, siengj hwnjdaeuj haxbaenh de biet—
dingh ngaiz hwk gvaq lo.

“Suh Niuz ne? Mwngz yawjraen de lwi?”

Sinj Nwngznwngz naeuz: “Mbouj rox. Hoeng
gou youq ndaw diengzhaex dinggnyi baihrog song
boux vunz, Siujniuz caeuq Nonhung, gangj le geij
coenz vah. Yienzhaeuh songde lumjbaenz doxmoeb.
Sawqmwh gijmaz cungj dingq mbouj nyi lo. Gou
lau lai, ndoj youq ndaw diengzhaex mbouj gamj
okdaeuj.”

Veiz  Yindonz  yaengyaeng cengj  Sinj
Nwngznwngz, hoeng lij gaem dawz fwngz de. De
youh hemq aen coh Suh Niuz geij baez, mbouj raen
de dapwngq, couh dawz soujgih okdaeuj daj aen
dienhvah Suh Niuz.

Dienhvah dwg doeng gvaq, hoeng haujlai nanz
cungj mbouj miz vunz ciep.

Sinj Nwngznwngz sawqmwh
dingqnyi miz singlingz soujgih!”

“Youq gyawz?”

Swnh Sinj Nwngznwngz dazyinx, Veiz Yindonz
caiq bued aen soujgih Suh Niuz baez dem. Dahraix,
de dinggnyi singlingz gig sug haenx, dwg diuz go aen

giuzdui Sahyinh Suh Niuz gig maij haenx, singgo daj
lajdat rwenz hwnjdaeu;.

Veiz Yindonz yien Sinj Nwngznwngz, heux le
haujlai nanz, cij heux daengz lajdat. Youq lajdat,
fatyienh Suh Niuz doekdat dai haenx, lijmiz
Nonhung.

Mbwn ciemhciemh rongh lo. Sinj Nwngznwnngz
caeuq Veiz Yindonz naengh youq ndaw gamj,
doeknaiq raixcaix. Sinj Nwngznwngz ing youq gwnz
ndang Veiz Yindonz bae, daegnuengx de.

“Daegdonz, gij vunz gaj gou haenx, gou naemj
dwg boh’ au mwngz baij daeuj.” Sinj Nwngznwngz
naeuz.

“Miz gou youq, couh mbouj miz vunz gaj ndaej
mwngz.”

“Geij boux neix daeuj, gaj mbouj ndaej gou, de
itdingh caiq baij vunz daeuj, gaj gou bae cij sat. Gou
rox Veiz Senh miz aen bonjsaeh neix. Miz vunz bang
de. De guenj gij gvangq haenx, moix boux
cawjgvangq cungj dingq vah de. Bouxboux
cawjgvangq cungj dajciengx bang vunzyak he.”

“Gou mbouj lau gyoengqde.”

“Gou lijdwg bae lo. Gou youq gizneix, mwngz
couh miz yungyiemj. Mwngz henhoh mbouj ndaej
gou law.

“Mwngz yaek ndoj daengz gizlawz bae?”

“Gou miz siengjfap lo. Siengj daengz bae
gizlawz lo. Gij siengjfap gou, siengj bae gizdieg
haenx, lauheiq ndaej bauj mwngz mboujmiz saeh,
hix sawj gou mboujmiz yungyiemj. Ceiq noix, gou
mboujcaeq dai.”

“Gizlawz ha?”

“Gvaqlaeng mwngz couh rox.” Sinj Nwngz-
nwngz naeuz.

Gwnz byasang, seizneix lij miz sam boux vunz.
Suh Niuz dai lo, Sinj Nwngznwngz bae lo, youh miz
Bouxbiz caeuq Roethaeu haeujdaeu;.

Caengz ndaej rox Cejsinj dwg mbouj dwg
ancienz, Veiz Yindonz couh mbouj cuengq Bouxbiz
caeuq Roethaeu deuz. De ngoenznaengz cawj ngaiz
hawj gyoengqde gwn, miz saek seiz lij gueng
gyoengqde gwn dem, aenvih gyoenggde cungj dwg
ngaiz cag cug ndang. Bouxbiz ndaq Veiz Yindonz
gvaq, naeuz baenzneix gven gyoengqde famh fap.
Veiz Yindonz mbouj leixlangh de. Bouxbiz baez
ndaq, Veiz Yindonz couh muh cax, gvaqlaeng
Bouxbiz couh lauxsaed lo. Bouxbiz lauxsaed le,
Roethaeu hix mbouj gamj gangjvah lo.

Aen fazdunggih gaenq coih ndei lo. Veiz
Yindonz coith aen fazdunggih, gizsaed dwg siengj
fatdienh hawj soujgih cung dienh. Soujgih cung
dienh rim le, de couh ndaep fazdunggih bae,
mboujguenj banngoenz roxnaeuz dwg banhaemh.

Ngoenzxneix banhwnz, mbwn laepcupcup, Veiz
Yindonz naengh youq gwnz rinloet, yawj gij sachmoq
ndaw soujgih. Diuz daezmoeg saehmoq he supyinx
de lo. Diuz daez haenx dwg baenzneix: Mehyoux
Fanj Nduknaeuh Youh Miz Heigmoq: Sinjmouj

Gawjbauq Bohyoux Sou Ngaenzoet, Anhgenh
Gizcangj Mboujcaiq Ancienz.
Veiz  Yindonz dangyienz aeu yawj bien

faenzeieng neix gangj gijmaz lo. Faenzcieng haj bak
cih saw cungj mbouj lwnh Sinjmouj heuh Sinj
gijmaz, hoeng aen mingzcoh anhgenh gizcang]
saeddingh dwg Veiz Senh. Veiz Yindonz duenhdingh
Veiz Senh couh dwg boh’ au de, yienghneix boux
mehmbwk gawjbauq boh’ au de haenx haengjdingh
couh dwg Sinj Nwngznwngz lo.

De saenq bien faenzcieng haenx dwg caen.

Mbouj geijlai nanz, daj dinbya hwnjdaeuj sam
boux vunz. Baezneix dwg gingjcaz caen daeuj.

Gyoengqde daiq Bouxbiz caeuq Roethaeu
daugbae. Dangyienz hix daiq Veiz Yindonz bae. Giz
mbouj doxdoengz dwg, Veiz Yindonz ngaiz daiq bae
haenx, mbouj ngaiz lamh fwngz. (17 sat)



